25 mei 2008

eerste sondag in koninkrykstyd

liturgiese voorstel

	Leesroostertekste

Fokusteks:

Jesaja 49:8-16a

Ander tekste: 
Psalm 131; 1 Korintiërs 4:1-5; 




Matteus 6:24-34


	Inleiding

Dit gaan in hierdie tekste om God wat sorg en voorsien – vind rus by God soos ’n kindjie wat by sy ma tevrede is, maar moenie dat dit jou onverskillig maak nie.



	God versamel ons voor Hom

Aanvangswoord:  Jesaja 43:1

Skuldbelydenis: Jesaja 43:22-24 of uit: VGK se Nuwe Sionsgesange

Voorganger:
Dit gaan goed met dié wat onberispelik lewe, dié wat wandel volgens die woord van die Here (Ps 119:1).

Gemeente: 
Laat u woord my op die regte pad hou; moet tog nie dat enige kwaad die oorhand oor my kry nie (Ps 119:133). 

Voorganger:
Dit gaan goed met dié mens wat sy verordeninge gehoorsaam, dié wat met hulle hele hart sy wil doen (Ps 119:2).

Gemeente: 
Ek wil U gehoorsaam wees met my hele hart, laat my nie afwyk van u gebooie nie (Ps 119:10).

Voorganger: 
Laat ons saam bid:


Ewige en almagtige God, U ken ons almal se hart,


U ken al ons begeertes,


vir U is geen geheim verborge nie!


Reinig daarom ons hart deur die werking van u Heilige Gees sodat ons U volmaak mag liefhê en u heilige Naam mag grootmaak deur Jesus Christus, ons Here.


	Diens van die woord

Gebed om die opening van die Woord:

Voorganger: 
Ek het rus en kalmte gevind. 

Gemeente: 
Soos ’n kindjie wat by sy moeder tevredenheid gevind het, so het ek tevredenheid gevind.

Voorganger: 
Wag op die Here, Israel, 

Gemeente:
nou en vir altyd (uit Psalm 131).



	Diens van die tafel

Formulier: “Die nagmaal . . . as waarborg” 

(Outeur onbekend; uit Gebedeboek met liturgiese voorstelle 55-56)


	Uitsending

Wet as reël tot dankbaarheid: Ps 119:1-9

Seën: Kyk na die wilde voëls: hulle saai nie en hulle oes nie en hulle maak nie in skure bymekaar nie; julle hemelse Vader sorg vir hulle. Is julle nie baie meer werd as hulle nie  (Matt 6:26)?


	Musiek en sang

Lied by opening van Woord: 152:1

Kyk ook na 244:3; 290:1; 293:2; 478:2; 599:1-3


	


preekstudie – JESAJA 49:8-16a
Teks

Afbakening van die perikoop: Daar is nie eenstemmigheid nie of vers 7 deel vorm van vers 1-6, die inleidingsvers van 8-12/13 is en of dit ’n onafhanklike bodeformule is wat as ’n verbinding (moet) dien tussen vers 1-6 en 8 en verder. Die perikoop-afbakening hang ook saam met die vrae wie die aangesprokene in vers 7 is (die kneg of Israel) en of 
vers 8 oorspronklik in sy geheel gerig is aan die kneg of ’n heilstoesegging aan Israel is. W A M Beuken is van mening dat die gedeelte albei oogmerke dien en kies dat vers 7 die inleidingswoorde vorm vir die res van die perikoop (7-12) op grond van dieselfde patroon binne vers 5 en 6, asook tussen 42:1-4, 5-9 en 49:1-6, 7-12. Die Masoretiese teks het ’n setuma (paragraafmerker) na vers 6 (en 13).

Vers 7 beskryf die identiteit van die kneg. Teen alle verwagting in is die Here se “lig vir die nasies” (v 6) en “verbond van die volk” (v 8), wat God se universele heil en hersteller van sy (nuwe) aarde moet wees,  ’n veragte en verstotene. Die geweldige kontras wat vers 7 skets, gee teologiese perspektief aan sowel vers 1-6 as 8-12/13. Daarom sou dit ’n verlies wees om vers 7 weg te laat uit sowel die vorige as die daaropvolgende perikope. Dit dien inderdaad as skarnier tussen die twee gedeeltes. Vers 7/8-12 vorm ’n duidelike eenheid, met vers 13 as konkluderende oproep tot lof. Die spreker en toonaard in vers 14 verander: Sion/Jerusalem as personifikasie van Israel is nou aan die woord met ’n klag wat uit die vorige heilsuitsprake van die Here kom. Vers 15 en verder is die Here se antwoord op Sion se klag. God is aan die woord in vers 15-21; in vers 22-23 by wyse van inleidende bodeformule (So sê die Here . . .); vers 24 is ’n retoriese vraag wat ’n nuwe argument inlei, opgevolg deur die Here se antwoord in vers 25-26. Die teksindeling van die Leesrooster (8-16a) pas dus nie goed by die inhoud van die teks nie. Dit is verkieslik om vers 7 in te reken as begin van die preekteks en ten minste tot by vers 22 te lees. Die inhoud van vers 7 is reeds bespreek by Jesaja 49:1-7 (sien Preekstudie van 20 Januarie).

Vers 8 herhaal die bodeformule van vers 7: “so sê die Here.” Die werkwoorde (antwoord, help, beskerm, “gee” as ’n verbond-van-’n-volk) staan in die perfektum en word deur ouer vertalings en kommentatore as verlede tyd geïnterpreteer. ’n Terugblik op vroeëre redding sou in die konteks van Jesaja 49 nie sinvol wees nie; dit is nie ’n verhaal nie, maar sekerheid van verhoring. Dus moet dit eerder as profetiese perfekta verstaan en in die toekomstige tyd vertaal word – as ’n saak wat so seker is asof dit alreeds gebeur het. Die meeste resente vertalings doen dit so. Die “tyd van welbehae/dag van heil” is ’n toekomstige sekerheid asof dit reeds bestaan. Die Hebreeuse uitdrukking berît ‘am (lett verbond van ’n volk) kom in 42:6 in kombinasie met “lig vir die nasies” (//49:6) voor en dui op die kneg se taak en verhouding tot (die volk) Israel. Hy word die verbondsbemiddelaar en -teken tussen die Here en sy volk. W Brueggemann sê “the sense of the phrase is not clear, but it apparently means a powerful agent and partner in the practice of loyal solidarity that makes a new future possible”. Net soos die Hebreeuse woord ereş is am sonder lidwoord onbepaald. Die volk en “aarde/land” wat ter sprake is, word aanvaar as die Here se volk en hulle land, die erfdeel waarvan die Here die ewige Besitter is wat dit aan Israel as onvervreembare, blywende woongebied gee. Die sending van die kneg is hier aan dié van Josua gelyk (vgl Deut 1:38; 3:28; 31:7; Jos 1:6; 14:1). Die intensie/inhoud van die kneg se verbondswerk is om die ontvolkte, verlate, verwoeste land te herstel as erfenis van God se volk en om die vasgevangde volk op te roep (Heb le’mor) tot ’n nuwe vryheid (v 8b–9a). Brueggemann skryf: “The verb ‘come out’ is an exodus verb, asking the Babylonian exiles to leave the thralldom of Babylon as their ancestors left the certitudes of Egypt (see 52:11).” 

Vers 9b-10 beskryf die omstandighede waaronder die volk van die Here sal terugkeer na hulle land. Die beeld is dié van ’n skaapkudde wat rustig op pad is, gelei deur die goeie herder. Primêr is die Here die herder, maar Hy voer hierdie taak binne die opdrag van die kneg uit. “The work of the servant as shepherd is the gathering of the scattered (see v 5, Jer 31:10)” (Brueggemann). Dis ’n woestynpad (daar is sprake van kaal heuwels en versengende woestynhitte (Heb šarav). Verskeie motiewe wat reeds in Jesaja 40 en verder genoem is, word weer hier opgeneem: (a) die bevryding van die ballinge/gevangenes; (b) die herder en kudde beeld; (c) die woestyntog; (d) die pad wat (oor)gemaak word vir die terugtog deur die woestyn; en (e) die aktiewe terugkeer van die volk in diaspora vanuit alle windrigtings 

Vers 13 is ’n oproep tot lof aan die Here. Waar die hemel en aarde  vroeër tot getuies in die regsaak van die Here teen Israel (Jes 1:2) opgeroep is, word hierdie getuies (en berge) nou opgeroep tot lof aan die Here. Die rede hiervoor is die Here se “troos” en “ontferming” oor sy volk – waarmee Jesaja 40 geopen het. Vers 14 kan met goeie reg as die begin van ’n nuwe perikoop gesien word: die lofsang in vers 13 het die perikoop 1, 7, 8-12 afgesluit; ’n nuwe spreker en nuwe tema is aan die woord. Indien die perikoop wyer afgebaken word, soos in hierdie preekteks, is vers 14 dus ’n besondere merker. Die verdere perikoop 14-21, 26 kan nie formeel onder een noemer gebring word nie: daar is elemente van ’n (onvolledige) heilsuitspraak en/of dispuut. Die bevestiging van die Here se trou (v 13) roep die wantroue van Sion/Jerusalem op (v 14). Die res van die perikoop (15 ev) wys duidelik dat Sion ’n personifikasie van die moederfiguur is: die een na wie die “kinders” terugkeer. Sion kan dus nie sonder meer aan Israel in ballingskap gelykgestel word nie, maar is binne die verband van Jesaja 40-55 eerder ’n personifikasie van die verwoeste stad en alles wat dit verteenwoordig (daarom die “mure” wat die Here sien – v 16).  

Vers 15-18, 21 is die Here se respons op Sion se klag. Hy voer die volgende argumente aan: (a) vers 15 – Hy neem Sion se klag “(die Here het my) vergeet” op: nog nooit! ’n Moeder kan onmoontlik haar pasgebore baba vergeet – daarom die Here ook nie sy “baba” nie. Sou dit wel nog gebeur – wat ondenkbaar is – dat ’n moeder haar baba kan vergeet, by God is dit totaal onmoontlik; (b) vers 16 – Sion se naam is deur die Here in sy eie handpalms (holtes) geskryf. Dit kan dalk verwys na die gebod om ’n teken van die verbond, wat altyd in die hart gedra moet word, ook sigbaar op die hand en tussen die oë te dra (Eks 13:9,16; Deut 6:8; 11:18), in die konkrete vorms wat dit aangeneem het. Die parallellisme “in my handpalms/voor My” kan hierdie gewoonte weerspieël. Dis onseker of die inskrywings in die handpalms en die afbeelding van Sion se mure wat die Here altyd sien een of twee metafore is. Dit hou in elk geval direk met mekaar verband: die Here hou Sion voor oë. Die skryf van die Here se naam op die “hand” in 44:5, as bewys van die Here se eienaarskap, hou volgens Beuken nie direk verband met 49:16 nie. Maar dan is sy verwysings hierbo ook nie so geldig nie, aangesien daar, en in 44:5, gepraat word van “hand” en nie “handpalm/holte” (49:16b) nie. Die beeld in 49:16 roep in elk geval 44:5 na vore: die algemene strekking is dieselfde – soos Jakob verklaar dat hy aan die Here behoort, so verklaar die Here dat Hy Homself aan Sion verbind. ’n Groot aantal kommentatore sien dit as een metafoor: dat die mure van Jerusalem permanent ingeëts word op die Here se handpalms. Die vraag is dan: die gebroke mure, of die herboude mure van die toekoms. Volgens J H Koole pas eersgenoemde beter in by die teks, maar die oorheersende mening oor die eeue was dat die Here die nuwe, herboude mure van Sion voor oë hou. Vers 17 impliseer ook die herbou van Sion en vers 20 ’n muur wat te klein is vir die inwoners.

Vers 17 kan in aansluiting by die “mure van Sion” sinvol en legitiem vertaal word met “jou bouers maak gou, en jou vernielers gee pad”. Dit is ’n verandering van die Masoretiese teks se banayik (seuns) na bonayik  (jou bouers) soos deur die meeste antieke en ook resente vertalings nagevolg word. Daar is ook ’n saak voor uit te maak dat ’n dubbele betekenis in spel is: Die Hebreeuse konsonante is dieselfde; bouers pas by die mure so pas genoem, maar Sion se seuns (kinders v 20-22) kom na haar terug. “Uiteindelijk is de zin van het fraaie woordspel dat Sions kinderen haar opbouwen” (Beuken). 

In vers 18-21 daag die Here moeder Sion uit om goed te kyk, rondom haar: Daar sal ’n dag kom dat sy skielik kinders om haar sien, haar eie, baie meer as wat haar huis kan hou. Dan sal haar teenswoordige klag in stomme verbasing oor haar toestand skielik stil word: Sy het dan die hele tyd gedink sy is vergete en verlate en alleen; nou moet sy skielik ontdek sy het baie kinders – vanuit alle oorde en windrigtings (v 12).

Konteks

Vers 7 en 8 tot minstens vers 9 word deur baie uitleggers beskou as deel van die vierde Knegslied wat in vers 1 begin het (dws 49:1-9). Hierdie perikoop word gewoonlik tot uiters vers 13 uitgebrei. Vers 14-21, 26 word as ’n verdere perikoop onderskei. Ons preekteks strek dus oor meer as een perikoop en moet die Knegslied (God se heilsbelofte deur sy kneg) en God se versekering van sy heilsbelofte aan die adres van ’n klaende Sion in verband met mekaar bring. God se tweegesprek met Sion kom in die verdere hoofstukke al meer op die voorgrond; die oproep aan Israel om uit Babel pad te gee, eindig in Jesaja 48. Die vraagstuk is nie meer Israel se uittog, die nuwe eksodus nie, maar die nuwe intog in ’n Sion/Jerusalem wat onder Gods oordeel deurgeloop het. Is Sion gereed vir hierdie transformasie? Hoe sien sy haar God? Is Hy nog altyd dieselfde Heilige van Israel wat Hom aan Jerusalem verbind het? Indien wel, is sy gereed vir sy (terug)koms? Of het sy oordeel haar so geskok dat daar by haar geen toekomsverwagting meer is nie? 

Die preek lei Koninkrykstyd in. Daar moet dus gevra word watter perspektief die teks op die koms van God se koninkryk vir die kerk open. Wat is dit waarmee kerkmense worstel in hulle verstaan en misverstaan van die gebed “Laat u koninkryk kom”? En in besonder: Kerkmense in Suid-Afrika, met alles wat die “oordeel” en oorgangstyd meegebring het na apartheid en nog steeds meebring. Die ontnugterings, aanpassings, vrae, gevoel van verwerping, fluktuerende hoop en wanhoop, en ten diepste die (on)sekerheid van God se liefdestrou. Hoe help en begelei die teks ons hierin?

Literêr is ons preekteks dus nou verbonde aan 49:1-6, 7 en ’n logiese voortsetting daarvan (sien die Preekstudie oor Jes 49:1-7 by 20 Jan). Met die klem op die kneg se universele taak omdat sy heilswerk vir Israel te gering geword het (v 6), is die reaksie: Maar wat nou van Israel in ballingskap? Sal die Here hulle vergeet? Het die kneg nou geen verantwoordelikheid meer teenoor hulle nie? Hierdie perikoop beantwoord dié vraag onomwonde: Die Here wat die troos aangekondig het (40:1), ontferm en vertroos sy volk inderdaad op die regte tyd; die kneg is die aankondiger en bemiddelaar van die bevryding uit Babel en hervestiging van Israel in die land van belofte. “Nasie/volk” en “land” verwys blykbaar sonder twyfel na Israel op die nuutgebaande weg uit die vreemde na hulle heimat. Die toestroming van verskillende kante af is ’n radikale omkering van die diaspora (soveel so dat die vraag ontstaan: Is almal wat kom Israeliete of vreemde volke?) Die radikale omkeer is van so ’n aard dat die vroeëre kosmiese getuies van God se oordeel (hemel, aarde) nou saam met die berge ’n lofsang moet aanhef tot eer van God se heilswerk. Ook die hemel en aarde sal nuut word, sê Jesaja 65:17 later.

Sion, die personifikasie van die verlate en verwoeste Jerusalem, kla. Sion is “moeder” van ’n teologie (met die moderne term “Sionsteologie”) wat eens oorverseker was van die Here se seënende en reddende teenwoordigheid, van: “God is vír ons, wie kan dan teen ons wees?” Want die teologie van Sion is gebou op die Here se onvoorwaardelike verbond met die koningshuis van Dawid. Jerusalem, die stad van Dawid, is die Godstad en sy paleis en tempel die konkrete bewyse van die Here en sy gesalfde koning se nimmereindigende regering, beskerming teen vyande en versekerde oorwinning. Die Sionspsalms (46; 48; 76) vier en herinner “God is daar binne-in, dit sal nie wankel nie; God sal dit help as die dag aanbreek” (Ps 46:6). Die dag het egter aangebreek dat tempel en paleis en stad verwoes is en die koningshuis beëindig is. Dit het ’n geweldige geloofskrisis tot gevolg gehad waarvan ons die diepte moeilik kan peil. Nou is dit al drie, vier geslagte sedertdien. En volgens ons teks kla Sion, nieteenstaande die Here se beloftes en oproepe, juis in reaksie daarop. Vers 14 is nie die klag van die psalmis “Tot hoe lank, Here?” nie, maar “Die Here het my verlaat, my vergeet”. Daar is geen verwagting meer van die Here se teenwoordigheid nie. Daardie tyd is verby. Daardie teologie is kapot. Maar dis juis die teologiese bodem waarop Sion gebou was en waarop die mure herbou moet word. 

God se dispuut/pastorale worsteling met Sion (v 15-21) is eskatologiese verkondiging; dit pas die heilsbeloftes 
(v 7-13) toe: sy kneg se lyding en verheffing (v 7), sy bemiddelingswerk in die nuwe intog en besitname van die nuwe land (v 8), God se nuwe betoning van sy Koningskap (as Herder en Wegbereider) (v 10-11), sodat die diaspora omgekeer word (v 12) en die skepping uitbreek in ’n loflied (v 13) – kortom die Here se troos en ontferming, die betoning van sy verbondstrou en -liefde Dit beteken in praktiese terme vir Sion dat die God van die Sionspsalms haar nie vergeet het nie, maar gedurig voor oë hou (v 15-16) en dat daar ’n nuwe opbou van haar huis sal plaasvind wanneer haar bouers/kinders terugkeer. Die argumentasie/dispuut, as ’n pastorale woord, gaan na vers 21 voort tot in die volgende hoofstukke. Dit is nie ’n eenvoudige saak vir Sion om weer opnuut na “die Heilige van Israel” te luister nie, die God van Sion, en hoe Hy – ná die oordeel – weer, in ’n sin soos nooit tevore nie, Sion se teenwoordige God is. Sy moet luister hoe Hy as dieselfde God van die verlede weer (net) deur sy kneg, sy gesalfde teenwoordig is. Hoe dié gesalfde (messias) soos nog nooit tevore nie sy knég (slaaf) is, in so ’n mate dat hy geen koninklike luister of mag hoegenaamd besit nie, maar ’n mandaat kry soos geen Sionskoning nog ooit gehad het nie. Sion moet hoor dat die voor-ballingskap-teologie van God-is-met-ons (deur sy gesalfde), nie deur die oordeel of krisis of wantroue en wanhoop opgehef is nie, maar juis bevestig en geïntensiveer word. Die nuwe in al sy fasette is meer radikaal en uitnemend as wat die oue ooit kon wees. Sion kan egter net reg hoor wanneer daar genoeg afstand en verwydering gekom het teenoor die ou sekerhede wat ’n verwronge Sionsteologie gebied het.

Preekvoorstel

“Die Here het weggeloop en my vergeet. Ek is nie meer in sy lewe nie; Hy nie meer in myne nie.” Mense sê dit nie reguit nie, hulle sê dit nie eens nie. Maar dit wys in: leegheid, doelloosheid, diepe woede, ontnugtering, sinisme, traag-my-nie-agtigheid. Hulle is nie gebore ateïste nie, maar gedooptes, kerkmense (van vroeër) wat gereeld Bybel gelees en gebid het, dalk lank geleef en geglo het dat die Here by hulle is. En dit ervaar het deur goeie gesondheid, geluk, welsyn, seëninge. Veral geloofsekerheid. En toe gebeur dit ook met hulle: ’n slegte motorongeluk, siekte, gediagnoseerde kanker, ’n kind wat MIV positief is of uit die “kas” klim of gevang word met dwelms. ’n Motor word gesteel, werk word verloor, ’n vrou of dogter wat verkrag word, vriende wat in die nag in hulle eie huis vermoor word. Noem maar op. Dit wat ook met ons gebeur het. En waarvoor ons geen simpatie ontvang het nie. En wat ons dalk by die punt gebring het van God-is-nie-meer-by-my-nie, want ek is alleen gelaat. Ek ervaar nie meer sy liefde nie; daar is geen sekerheid meer dat Hy omgee nie. Al het ek Hom gedien en vertrou en verheerlik.

Die bitterste mense vandag is nie ateïste nie, maar kerkmense. Wat ’n skok weg het omdat die kerk hulle al die jare verseker het die Here by ons is deur dik en dun, ongeag wat die res van die (kerklike) wêreld sê; glo net jy is in die regte kerk, glo net dit wat ons leer is reg, glo net harder, sing en loof en bid net harder, lees net meer Bybel, gaan net meer kerk toe. En alles sal reg loop en God sal jou seën. En toe kom die teenslae en ons doen soos die kerk vir ons sê om te doen. Maar dit verander niks aan die saak nie. Erger nog: Ons begin agterkom dat baie van die ellendes wat op ons afkom en wat ons nie kan verwerk nie, die gevolg is van dit wat die kerk ons geleer het. Dat apartheid God se wil is. Dat politieke vryheid vir ons hemel op aarde sal bring. Dat mense seker kan wees van God se beskerming solank hulle reg leef. Dat geloof in God ons beskerm teen die duiwelse aanslae. En nou weet ons nie meer wat of wie om te glo nie. En wat dinge nog erger maak, is dat die godsdienstige produkte wat geadverteer en aangebied word, met mekaar kompeteer – op die ou end vir ons sak. Walglik! – Nog ’n bewys dat die Here ons regtig verlaat het? Dit nie meer met ons kon uithou nie?

Twintig, selfs tien jaar gelede sou ons dit nie so lekker verstaan het nie: Sion (die plek waar God veronderstel is om te wees) kla dat die Here nie meer daar is nie. Vandag behoort ons dit beter te verstaan. Hierdie Sion was 70 jaar tevore ook nog nie daar nie. Sy het toe nog in die groot sekerheid geleef dat God altyd daar is vir haar, haar definitief sal seën. Sy het dié godsdienstige produk gehad, onfeilbaar, geen vervaldatum nie. ’n Belangrike deel daarvan was: God se messias, sy gesalfde koning, is die bewys dat God met ons is. Maak nie saak hoe ons ons dié koning indink en toelaat dat hy doen nie. Maak nie saak hoe magsbelus hy raak nie. Nee, hoe  groter magsfiguur en populêre held hy is, hoe beter! ’n Ander deel van hierdie sekerheid was die tempel wat ons het. Hoe blinker en duurder die aanbiddingsplek, hoe beter. Dit moet ons herinner, ’n visie gee, van God se mag, sy glorie! Hierdie “experience” moet ons die res van die week op ’n geestelike(!) “high” sit. 

Dit was die Sion van 70 jaar voor Jesaja 49:14, met dié koning en dié tempel. Seën, sekerheid, vir altyd! Ons is nie meer daar nie al probeer baie Christene en kerke die tyd terugdraai. Ons is saam met die res van die wêreldkerk by die twyfel en die klag van Sion. Want ons koning wat ons geglo en gedink het die magtige Jesus is, en ons koninkryk wat ons gedink het ’n Christelike samelewing en land en volk en kultuur is, is nie. Was blykbaar nog nooit nie. Iemand soos Dietrich Bonhoeffer het dit in sy dag in Nazi-Duitsland ervaar en geweet dit is die wêreld van die toekoms, van ons eie dag. ’n wêreld, het Bonhoeffer gesê, waarin ons as Christene moet leef “asof God nie bestaan nie”. Dit is presies Sion se ervaring. Daarom kan ons maar ons eie naam inskryf in die plek van Sion as dit op ’n manier ons ervaring is. 

Sion hoor die mooi beloftes van God oor wat Hy alles gaan doen, hoe Hy sy kneg gaan gebruik (v 7-13). Maar juis dit vuur die klag aan. Wat help al die mooi woorde? Dis net woorde, nuttelose Bybeltekste en ’n gesangvers. Sonder God! Sion het die moed om “sonder God” hardop te sê, sodat almal in die kerk hoor, tekste, sonder God! Dan kom die Here in en steek sy hande op. “Kyk, die merke in my hande. Jy is in my hande ingeskryf. Jou verlede, jou gebreektheid én jou toekoms: jou nuwe heel lewe is voor my oë. Ek het die prent van jou lewe self in my hande geskryf. Sodat Ek nooit sal vergeet nie. Ek kan in elk geval nie vergeet nie, want jy is my kind, uit my gebore. Uit my pyn, uit die lyding van my Kneg. Kyk mooi, hy is die Een wat diep verag is, die Een aan die kruis. Met die spykers dwarsdeur sy hande. Wat my hande is. Die hande van die goeie herder wat my skape lei deur die woestyn, deur die doodskaduwees, die moord en geweld en vigs en kaal heuwels waar versengende woestynwinde skape laat vrek. My hande hou jou daar vas, tel jou op, dra jou. En eendag sal jy ook sien, tot jou stomme verbasing sien: al die skape wat ek gedra het, my mense wat Ek aangedra het, wat saam met jou woon in my nuwe stad. Daar sal so baie van hulle wees dat jy sal wonder hoe jy ooit alleen kon voel. Hoe jy ooit kon dink God het jou verlaat.”

